
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УУЛЫН ДАРХАН

	Данилын сүйт хүүхэн Катя ийнхүү нөхөрт гарч чадсангүй. Данилыг сураггүй алга болсноос хойш хоёр гурван жил өнгөрөхөд тэр хүүхэн бэрийн наснаас хэтэрчээ. Хорь гарсан бүсгүй манай эндхийн заводод хөгшин хүүхэнд тооцож, харчуул ийм хүүхэнтэй суух нь ховор тул бэлэвсэн харчуул л эргүүлнэ. Катя сайхан хүүхэн болохоор эхнэр болгож авъя гэсэн харчуул бүр таталж чангаах болжээ. Катя:

	— Данилд за гэчихсэн юм гэхээс өөр үг хэлдэггүй ажээ.

	— Яая гэх вэ дээ! Амлаад амлаад айл гэр болж чадсангүй. Одоо ингэж ярьсны хэрэггүй. Данило чинь аль хэдийн үхэж үрэгдсэн байлгүй гэж ятгахад,

	— Данилд за гэчихсэн юм. Хүрээд ирж мэднэ ээ, гэж Катя өөрийнхөөрөө зүтгэв.

	— Данило чинь амьд байхгүй нь лавтай шүү гэж тэднийг учирлахад

	— Үхсэн хэвтсэнийг нь хэн ч хараагүй. Би ч амьд яваа л гэж боддог гэж хэлдэг байв.

	Энэ хүүхэн солио олж гэж бодоод таталж чангаахаа больжээ. Зарим нь үхдэлийн хүүхэн гэж хочилж дооглох болов. Үүнд Катя санаа зовох ажээ. Өөрөөр хочлох үг олдоогүй юм шиг Үхдэлийн Катя, Үхдэлийн Катя гэлцэнэ.

	Тэр үеэр тахал гарч Катягийн эх эцэг хоёр нь нас баржээ. Катя эхээс олуул, эхнэр авсан гурван ахтай, хадамд гарсан хэд хэдэн эгчтэй билээ. Эх эцгийг нас бармагц хэн эцгийн голомт сахиж үлдэх вэ гэдгээс болоод хоорондоо хэрэлдэж маргажээ. Учрыг олоход бэрх маргаан болоход Катя,

	— Данилындаа очъё доо би. Прокопьич ч өвгөрлөө. Өвгөнийг харж хандаж явъя гэхэд ах эгч нар нь,

	— Дүү минь тэгж таарахгүй. Прокопьич хэдий нас өтөлсөн ч гэсэн чамайг амьтан хүн муу хэлнэ гэв.

	— Надад юу болох юм бэ? Би л лав ховч болохгүй. Прокопьич надад садан болох хүн шүү. Данилын минь өргөж авсан эцэг нь юм. Би түүнийг өвгөн ааваа гэж нэрлэнэ.

	Ингэж хэлээд Катя яваад өгчээ. Тийм ч юм уу даа гэж бодоод цаадуул нь хорьсонгүй. Айл өрхийн хүн бүл цөөн бол хэрүүл цуугиан багасна гэж боджээ. Прокопьичийн хувьд бол Катягийн ирснийг ихэд таашааж:

	— Гялай даа, Катенька минь. Чи минь намайг ашгүй мартсангүй явдаг байна гэжээ.

	Ингэж тэр хоёр амь зууж эхлэв. Прокопьич суурь машиныхаа ард сууж чулуун гоёл чимэг хийнэ. Катя хоол цай хийж, тарьсан ногоо тордох зэрэг гэр зуурын ажлаар хөөцөлдөнө. Хоёрхон хүнтэй айлын ажил авсаархан... Катя шиг шалмаг хүнд амжуулж цөхөх юмгүй!.. Гэрийнхээ ажлыг хийчхээд оёх хатгах, нэхэх юм бариад сууна. Гэрийн бүсгүй хүнд ийм аар саар ажил хаа мундах вэ дээ. Эхлээд аятайхан л амь зууж байлаа. Гагцхүү Прокопьичийн бие өдөр ирэх тутам муудаж нэг өдөр ажил хийгээд хоёр өдөр хэвтэх боллоо. Нас өтөлж ядарчээ.

	«Бүсгүй хүний гарын ураар хэчнээхэн ч амь зуух билээ дээ. Өөр ажил би мэдэхгүй» гэж Катя хэтдээ яаж амь зууж явна даа бид хоёр гэж боддог боллоо.

	— Өвгөн аав аа, та надад хялбараас нь зааж өгмөөр юм даа! гэж Прокопьичд хэлсэнд:

	— Юу гэсэн үг вэ? Ногоолин үрж сууна гэдэг чинь бүсгүй хүний хийх ажил уу? Би л хүн болсоор дуулаагүй юм байна гэжээ.

	Гэсэн ч Катенька, Прокопьичийн хийж байгааг нарийн ажигладаг болов. Чадах чинээгээрээ чулуу хөрөөдөж, өнгөлж тус болно. Прокопьич бүсний толь, хутга сэрээний иш зэрэг хялбархан бөгөөд гүйлгээ сайтай зарим зүйлийг Катяд зааж өгч хийлгэдэг болжээ. Хэдхэн мөнгөний үнэтэй ялихгүй юм, гэхдээ л бас нэмэр болно.

	Түдэлгүй Прокопьич нас болжээ.

	— Чи яаж ганцаар амь зууж явах хүн бэ? Дуртай ч дургүй ч одоо нөхөрт гарах хэрэгтэй боллоо гэж ах эгч нараа албадахаар,

	— Та нар санаа зовох хэрэггүй. Та нарын тэр хүргэн над хэрэг байхгүй. Данилушко минь ирнэ. Тэр минь сайн дархан болчхоод хүрээд ирнэ гэж тас дайрчээ.

	— Катерина, чи эрүүл ухаантай байна уу? Ингэж ярих нүгэл чивэл шүү! Аль хэдийн үхэж үрэгдсэн хүнийг ирнэ гэж хүлээж байх ч гэж дээ. Харж байгаарай, биелж үзэгдэх болно доо.

	— Би түүнээс айхгүй байна.

	— Чи ер нь яаж амь зуух хүн бэ?

	— Үүнд ч санаа зовсны хэрэггүй. Ганцаараа ч гэсэн болгоод л явна гэжээ.

	Прокопьичоос мөнгө үлдсэн юм байж дээ гэж ах эгч нар нь бодоод:

	— Мөнгө ихтэй л бол бүстэй хүн хажууд заавал хэрэгтэй шүү. Яасан тэнэг хүн бэ, чи! Мөнгийг чинь авъя гэсэн хүн гарахыг хэн байг гэх вэ. Тахиа шиг л хүзүүг чинь мушгичхаад авчихна шүү. Хайран амины хохь болно доо гэв. Катя:

	— Юу л үзэх тавилантай бол үзнэ биз гэжээ.

	Ах эгч нар нь зэмлэхдээ зэмлэж, ятгахдаа ятгаж, уйлж унжиж удаан дуу шуу болов.

	— Ганцаараа ч гэсэн болгоод явна би. Та нарын хэлдэг надад ер хамаагүй. Надад нөхөр болох хүн бий гэж Катя өөрийнхөө хэлснээр зөрөв.

	Тэд нь уурлаж:

	— Тэглээ ингэлээ гэж манайд бүү шагайгаарай! гэв.

	— Найрсаг хайрт эгч ах нар минь та нартаа баярлаж байна! Хэлснийг чинь мартахгүй санаж явъя. Хаяагаар ойрхон гардгаа та нар битгий мартаарай даа!

	Ийнхүү доог хийхэд цаадуул нь хаалгыг нь тас саваад гарчээ.

	Катя гэртээ ганцаар хоцорч, уйлж суугаад:

	— Эд нар худал хэлж байна! Та нарын ятгалгад автахгүй гэж өөрөө өөртөө хэлжээ.

	Нулимсаа арчаад, гэр орноо цэвэрлэх ажилд орлоо. Угаахыг нь угааж, хусахыг нь хусаж цэвэрлэж дуусаад, суурь машины дэргэд очиж байнга хэрэглэх юмаа ойр, хэрэглэхгүй зүйлийг цааш нь тавьж цэгцлэв.

	«Бүсний толь нэгийг ч бол өөрөө хийж үзье» гэж шийдээд чулуугаа шилж авъя гэсэнд таарах чулуу олдсонгүй. Данилушкогийн согтуу өвс дуурайлган хийж байсан тогооны хэлтэрхий байсан боловч Катя түүнийг үрж юм хийхээ хайрлана. Тэр тогоо Данило, Катя хоёрын үерхэлтэй холбоотой юм.

	Прокопьичийн юм хийж байсан чулуунаас их үлджээ. Нас болохынхоо өмнө аар саар жижиг юм урлаж байгаагүй учир дандаа том чулуу хоцорчээ. Бэсрэг хэлтэрхий чулууг жижиг сажиг юманд хэрэглэхээр шилж авч дууссан байлаа.

	«Уурхайн хаягдал дээр очиж эрвэл таарах чулуу дайралдах болов уу» гэж Катя боджээ.

	Могойтын толгодоос чулуу авч байсан гэж Прокопьич, Данило хоёулаа ярьдаг байсныг Катя санаад тэр толгод өөд явсан ажээ.

	Гумешкийн уурхайн ойр хүдэр ялгасан, зөөсөн хүн хэзээ ч тасардаггүй билээ. Тэд, Катяг сагс бариад яах гэж яваа юм бол хэмээн ажиглана. Ийнхүү ажиглахад Катягийн дургүй нь хүрээд уурхайн хаягдал дээрээс чулуу эрэхээ больж, толгодыг тойроод цаашаа явжээ. Төдхөн ой эхлэв. Катя ой дундуур явсаар Могойтын толгод дээр гарч суув. Данилушког санан дурсаж, гуниглан чулуун дээр суугаад уйлж байлаа. Эргэн тойрон хүн амьтангүй битүү ойд ганцаар яваа Катя айж тэвдэж, сэрэмжилсэнгүй, хоёр нүднээсээ нулимс бөмбөрүүлэн суув. Хөлийнхөө дэргэд газраас цухуйхтай үгүйтэй ургаа ногоолин байхыг ажиглав. Царил ёотуугүй, гар мухар яваа хүн ургаа чулууг яаж ховхлох бил ээ? Катя тэр чулууг хөдөлгөж үзсэнд авч болмоор санагджээ. Нарийн төмрөөр тойруулж ухаад ганхуулсанд модны мөчир хугарах мэт дуу гараад ховхорлоо. Гурван хуруу зузаан, алга дарам өргөн, уртаараа тохой хэртэй хавтгай чулуу гарчээ.

	— Яг миний олъё гэж санасан чулуу байна. Энийг чинь хөрөөдөөд хийхэд хэчнээн бүсний толь болно гээ. Үрэгдэл гэж базаах юм алга гэж Катя гайхна.

	Чулуугаа гэртээ авчраад хөрөөдөж эхлэв. Бүсгүй хүнд чулуу хөрөөдөж засна гэдэг амаргүй ажил. Катя бас гэр орноо янзлахаас яваад хийх ажил мундахгүй байх болохоор өдөржин завгүй, уйдах чөлөөгүй ажээ. Суурь машины дэргэд очингуут Данилушког дурсаж бодно.

	— Намайг дархан болоод Прокопьичийн оронд суурь машины дэргэд сууж байхыг чи минь хардаг ч болоосой гэж бодно.

	Увайгүй залуус бас байжээ. Байлгүй л яах вэ... Нэгэн баярын урьд шөнө Катя орой болтол ажлаа хийж суужээ. Гурван залуу тэдний хашаа давж орж ирэв. Зүгээр л айлгаж ичээх гэсэн юм уу бүү мэд, архи уусан халамцуу явжээ. Катя чулуу хөрөөдөж суугаад пиндээ хүн орж ирэхийг мэдсэнгүй.

	— Үхдэлийн хүүхээн, хаалгаа тайл! Амьд зочдыг хүлээж ав! гэж хэлээд тэднийг түрж орох гэхэд нь Катя:

	— Залуучууд аа, явцгаа! гэж эхлээд гуйжээ.

	Цаадуул нь тоох янзгүй дайран орох гэхэд Катя хаалганыхаа түгжээг тайлж:

	— Орж ирвэл ир л дээ. Түрүүлж орсон хүний тархийг хага цохино шүү! гэв.

	Сүх барьсны нь хараад, тэр залуучууд:

	— Чи тоглоом хийх хэрэггүй! гэв.

	— Тоглосон хүн алга аа! Хатавч алхсан хүний духанд нь буулгана шүү гэж Катя хэлэв.

	Залуус хэдийгээр согтуу байсан боловч нас биед хүрсэн хүүхэн сүх далайж эрс шийдэмгий зогсож байхыг хараад, тоглож байгаа биш гэдгийг мэдэж, орж зүрхэлсэнгүй, шуугьж шуугьж яваад өгчээ. Болсон явдлыг хүмүүст ярихад, гурван эр хүн байж ганц хүүхнээс айж зугтав гэж шоолжээ. Залуус ичиж зовохдоо Катя гэртээ ганцаараа биш, ард нь үхдэл нь зогсож байсан гэж цуу үг тараасан ажээ.

	— Зугтаж зайлахаас өөр аргагүй аймшигтай юм харагдсан гэж ярьсанд тэдний үгэнд хүмүүс итгэсэн эсэхийг мэдэхгүй, харин төдхөн:

	— Эднийх юм орогносон айл. Катя цор ганцаар байдаг нь жирийн хэрэг биш гэж ярих боллоо.

	Үүнийг сонсоод Катя гутарсангүй, харин «хэлбэл хэлж л байг! Айсхийж байвал надад л сайн биз. Таталж чангаахаа л болино шүү дээ» гэж бодох болжээ.

	Катяг суурь машины ард чулуу үрж суух болсонд айл хөршийн хүмүүс нь гайхаж:

	— Эр хүний хийдэг ажил хийнэ гэнэ ээ! Юугаа чадах вэ дээ! гэж дооглох болсон нь Катяд илүү зовуурьтай ажээ. «Би ганцаараа чадах бол уу?» гэж бодох авч «Зах дээр борлуулна шүү дээ! Сайхан хийх хэрэг байна уу даа? Хийц нь цэвэр бол болох нь тэр... Даанч дээ, үүнийг би чадахгүй гэж үү?» хэмээн бодож санаагаа тайвшруулна.

	Катя чулуугаа хөрөөдөж эхлэв. Үүгээр хөндлөн хөрөөднө гэж бодож зурсан мэт ховор хээ угалзтай чулуу ажээ. Хээ угалз нь хүртэл ингэж сайхан таарсан байх юм даа гэж Катя гайхаж байж чулуугаа хэмжиж хөрөөдчихөөд үрж эхлэв. Их нарийн төвөгтэй ажил биш, гэхдээ дадаагүй хүн хийхэд амаргүй ажээ. Анхандаа багагүй зүдэрч, сүүлдээ хийж сурчээ. Бүсний толь хийхэд чулуу огт үрэгдсэнгүй.

	Катя бүснийхээ толийг хийж гүйцээд хээ угалз нь хүртэл таарсан ямар сайхан чулуу олов би гэж гайхаж, одоо энийгээ яаж борлуулах билээ гэж бодов. Прокопьич ийм юмыг хот оруулж ганцхан мухлагт өгдөг байсан. Тэр мухлагийн тухай Катя бишгүй сонссон байжээ.

	— Миний хийсэн юмыг авах үгүй хоёрыг нь үзье гэж бодоод Катя хот руу явахаар шийджээ.

	Ингээд байшингаа цоожилж орхиод явган гараад өгчээ. Түүнийг хот руу явсныг Хээрийн заводынхноос хэн ч мэдсэнгүй. Прокопьичийн урласан аар саар юмыг авдаг мухлагийн тэр эзнийг сураглаж олоод шууд мухлаг руу яваад очжээ. Тэр мухлагт чулуун гоёл чимэг гэж учир тоймгүй, ногоолиноор хийсэн бүсний толь шүүгээгээр нь дүүрэн байв. Мухлагт хүн амьтан ч олон. Тэдний зарим нь юм худалдан авч, зарим нь хийж авчирсан юмаа өгч байх ажээ. Мухлагийн эзэн ихэмсэг, ширүүн байрын эр бөлгөө.

	Катя анхандаа ойртож очъё гэж зүрхлэхгүй байснаа зориг гаргаж:

	— Танд ногоолиноор хийсэн бүсний толь хэрэгтэй юу? гэж асуув.

	— Энэ баялаг хэчнээн байгааг харахгүй байна уу? гэж мухлагийн эзэн шүүгээ рүүгээ заалаа.

	— Одоо чулуугаар юм хийдэг хүн олширчээ. Гагцхүү бүсний толь хийхэд тохирсон сайхан хээ угалз хэрэгтэй гэдгийг мэдэхгүй, үнэтэй чулуу сүйтгэж байна гэж хийсэн юмаа өгч байсан урчууд мухлагийн эзнийг зулгуйдан өгүүлэв. Хээрийн заводоос ирсэн нэг дархан:

	— Энэ солио өвчтэй хүүхэн шүү. Суурь машины ард сууж чулуу үрж байхыг айлынх нь хүмүүс харсан юм гэнэ билээ. Баахан юм оронцоглож аваад ирж дээ гэж сэмхэн хэлэхэд, мухлагийн эзэн:

	— Юу авчрав? Үзүүл! гэв.

	Катя бүсний толиноос нэг ширхгийг гаргаж үзүүлсэнд, эзэн Катяг удаан ширтэж хараад:

	— Хэний юм хулгайлаав? гэж асуух нь их л дорд үзсэн шиг Катяд санагджээ.

	— Танихгүй хүнд ийм үг хэлэх ямар эрхтэй хүн бэ, чи? Нүд чинь сохор биш бол хар л даа! Ганцхан янзын угалз хээтэй өчнөөн толийг хаанаас хулгайлж болох вэ? Хэлээд аль хө! гэж хэлээд Катя авчирсан бүсний толийг лангуун дээр нь асгажээ.

	Катягийн авчирсан бүсний толь үнэхээр ховор тохиолдох ганцхан янзын хээ угалзтай болохыг мухлагийн эзэн, тэнд байсан дархнууд ажиглажээ. Голд нь модтой, модны мөчир дээр, бас модны ёроолд тус бүр нэг нэг шувуу сууж байх адил хээтэй ажээ. Үзтэл цэвэрхэн урласан байлаа. Хүмүүс энэ яриаг сонсоод үзэхээр түрэхэд мухлагийн эзэн бүсний толийг бушуухан бүтээгээд, аятайхан шалтаг олж:

	— Бөөнөөр нь тавихад юу үзэгдэх вэ. Би одоо шилэн дор тарааж тавья. Тэгэхээр хэн юу дуртайгаа шилээд аваарай гэж хэлээд, Катяд, —  Тэр хаалгаар очиж мөнгөө ав гэв.

	Катя заасан хаалгаар нь ортол, мухлагийн эзэн орж ирээд хаалга түгжиж:

	— За, хэдээр өгөх вэ? гэж асуулаа.

	Катя, урьд Прокопьичээс дуулсан үнээр өгнө гэхэд, мухлагийн эзэн хөхөрч:

	— Юу гэсэн үг вэ, чи! Юу гэсэн үг вэ, чи! Би хээрийн заводын Прокопьич дархан, түүний өргөмөл хүү Данило хоёроос л ийм үнээр авч байсан юм. Тэр хоёр чинь аргагүй уран улс байсан юм шүү! гэжээ.

	— Ямар үнээр авч байсныг чинь би тэднээс дуулсан юм. Би тэдний хүн дээ гэж Катя хариу өгүүлэв.

	— Аа, тийм юм бий! Тэгвэл энэ толь чинь Данилын хийснээс үлдсэн байх нь ээ? гэж мухлагийн эзэн гайхаж асуув.

	— Үгүй, би өөрөө хийсэн юм.

	— Данилын үлдээсэн чулуугаар хийсэн үү?

	— Чулууг ч өөрөө олсон доо.

	Мухлагийн эзэн, энэ үгийг үнэмшээгүй нь илт байсан боловч үнэ дээр зөрсөнгүй, Катягийн хэлснээр өгөөд:

	— Дахиад ийм юм хийвэл надад авчирч өгөөрэй. Үг дуугүй авна, үнийг нь ч хангалттай өгнө шүү гэжээ.

	Ямар их мөнгөтэй болов! гэж Катя баярлан мухлагаас гарч одов. Мухлагийн эзэн тэр толийг шилэн дор өрж тавихад:

	— Хэдээр өгөх вэ? гэж хүмүүс бүчээд авчээ.

	Мухлагийн эзэн эндүүрсэнгүй. Авсан үнээ арав дахин өсгөж хэлээд:

	— Ийм сайхан хээ угалзтай толь хэзээ ч байгаагүй. Хээрийн заводын Данило дархны хийц шүү. Хэн ч түүнээс илүү сайхан хийдэггүй юм гэж магтжээ.

	Катя гэртээ ирээд:

	— Ямар хачин юм бэ! Миний хийсэн толь хамгийн сайхан нь байна гэнэ ээ! Аргагүй сайхан хээ угалзтай чулуу олдлоо. Азтай тохиолдол болж гэж гайхан, Данилушко минь над амьд мэнд яваагаа мэдэгдсэн юм биш байгаа даа? гэж гэнэт боджээ.

	Ингэж бодоод Катя хувцсаа өмсөж Могойтын толгод руу гүйгээд явчихлаа.

	Катяг хотын худалдаачны дэргэд ичээх гэж оролдсон нөгөө дархан бас гэртээ харьжээ. Сайхан хээ угалзтай толь хийсэн Катяд тэр дархан атаархаж байжээ.

	— Хаанаас чулуу авдгийг нь мэдэж авъя. Прокопьич Данило хоёр шинэ газар зааж өгсөн юм бол уу? гэж боджээ.

	Катяг гүйгээд явчихыг дархан хараад хойноос нь дагажээ. Катяг Гумешкийн хажуугаар өнгөрч, Могойтын толгод руу чиглэж явахыг тэр дархан харж, хойноос нь дагаж явахдаа: «Тэнд ой модтой газар. Модон дундуур нуугдаж дагаад нүхнийх нь дэргэд гэнэт очоод харъя даа» гэж бодсон ажээ. Тэр хоёр явсаар ойд орлоо. Катя тэр хүнээс холгүй түрүүлж явсан боловч эргэж харалгүй чимээ анир чагнаж, сэрэмжлэхгүй явна. Чулуу авах шинэ газрыг ийм төвөггүй олоод авдаг юм байж хэмээн тэр дархан тэсгэлгүй баярлаж явав. Гэнэт хажууханд нь их чимээ гарахад айн зогтусаж, юу болов? гэж гайхаад зогсож байх зуур Катя бараагүй алга болжээ. Дархан, ой дундуур гүйсээр явж, Гумешкээс хоёр мод зайтай байдаг Северийн цөөрмийн хавиар арай гэж ойгоос гарчээ.

	Ийнхүү араасаа хүн нууцаар дагаж явна гэдгийг Катя зүүдлэх ч үгүй явсаар толгод дээр гарч урьд чулуу олсон газраа хүрч ирэв. Үүний урьд чулуу булгалж авсан нүх нь том болсон мэт бөгөөд хажуу талд нь бас нэг чулуу цухуйж харагдав. Катя тэр чулууг ганхуулж суутал мөчир хугарах адил дуугараад чулуу ховхорчээ. Катя чулуугаа булгалж аваад:

	— Хонгор хайрт хань минь чи яагаад ингэж намайгаа ганцаарыг орхиод явчхав гэж хүүхнүүд, талийгаач болсон хүнийхээ хойноос эхэр татан уйлдгийн адил уйлж гарав.

	Ханатлаа уйлж авч санаа амрах шиг болоход уурхайн зүг харж бодол болон нэг хэсэг зогслоо. Эргэн тойрон өндөр ургасан өтгөн ой хүрээлэх бөгөөд тэрүүхэнд нь хэсэгхэн чөлөө газар байв. Уурхай тийш мод сийрэг харагдана. Оройн нар жаргах дөхөж байсан цаг. Ойгоос цааш тал газар сүүдэртэж, уурхайн орчимд нар тусаж, тэр хавийн хад чулуу шингэх нарны туяанд гялалзаж харагдана.

	Соньхон харагдахад Катя ойртож очъё гэж бодоод алхтал хөл дор нь дуу чимээ гарахад буцаад гишгэвэл хөл дор нь газар байсангүй өндөр модны орой дээр зогсож байх ажээ. Тэрхүү модны тал талаас нь өндөр өндөр модод оройгоороо уулзжээ. Модны чөлөөгөөр доош харахад манай эндхийн ногоотой адилгүй цэцэг ногоо алаглан байх ажээ.

	Катягаас өөр хүн бол ухаан сүнс зайлтал айж орь дуу болох байсан биз ээ. Гэтэл харин Катя:

	— «Уул ангайх нь энэ байж! Данилушкогоо олж харах юм сан!» гэж огт өөр юм бодож байжээ.

	Ингэж бодтол Данилушкотой нь төсөөтэй нэг хүн тэр дороос ямар нэг юм хэлэх гэсэн адил гараа дээш өргөн явж байх нь модны завсраар харагдав. Катя сандран тэвдэж тэр хүний зүг модон дээрээс үсрэв... Гэтэл түрүүчийн зогсож байсан газар унажээ. Катя л сая л сэхээ авч:

	— Миний нүдэнд ингэж үзэгдэх шиг болж байна шүү. Гэртээ бушуухан харих хэрэгтэй байна гэж өөрөө өөртөө хэлэв.

	Гэвч Катя, уул дахин ангайж, Данилушко минь харагдах бол уу гэж харанхуй болтол хүлээж суугаад гэр лүүгээ явжээ.

	«Данилушкийнхаа барааг нэг харлаа даа» гэж буцах замдаа бодож явжээ.

	Катяг сэмхэн дагаж явсан нөгөө дархан тэр үеэр буцаж ирж Катягийн гэрийг эргэж үзээд цоожтой байхаар нь юу авчирсныг нь үзье гэж нууцгай хүлээжээ. Ирж явахыг нь харж урдуур нь хөндөлдөн зогсоод:

	— Чи хаашаа яваад ирэв? гэж асуусанд, Катя:

	— Могойтын толгод дээр гараад ирлээ гэж хариулав.

	— Харанхуй шөнөөр тэнд яах гэж очив.

	— Данилотайгаа уулзах гэж...

	Энэ үгийг сонсоод дархан огло харайн оджээ.

	— Үхдэлийн хүүхэн ч бүр солио өвчин туссан юм байх аа. Шөнөөр Могойтын толгод дээр гарч талийгаачаа хүлээж суудаг гэнэ. Завод галдах вий дээ гэж маргаашаас эхлэн заводоор шивэр авир ярих болжээ.

	Ах эгч нар нь ийм яриа дуулаад гэрт нь гүйж ирж, болгоомжлон ятгав. Катя, тэдний хэлэхийг огт сонсолгүй, олсон мөнгөө харуулж:

	— Энэ их мөнгийг хаанаас оллоо гэж та нар санаж байна вэ? Нэртэй сайн дархнуудын хийснийг авалгүй, миний анхны хийсэн толийг аваад ийм их мөнгө өгсөн юм! Яагаад тэр вэ? гэж асуув.

	Ах нар нь үүнийг сонсоод:

	— Нэг л ийм азтай тохиол болоо биз. Энийг яриад юу хийх вэ гэв.

	— Ийм тохиолдол байгаагүй юм. Данило минь тийм чулуу олж, хээ угалз зурж өгсөн юм гэж Катяг хэлэхэд, ах нар нь хөхрөлдөж эгч нар нь гайхаж:

	— Аргагүй солио олжээ! Завод галдаж мэднэ шүү, захирагчид хэлнэ байгаа гэлцсэн авч дүүгээ барьж өгөхөөс ичээд хэлээгүй билээ. Харин гадаа гараад

	— Катериныг ажиж байх хэрэгтэй болжээ. Хаашаа л явбал хойноос дагаж байя гэж ярьж тохиролцжээ.

	Катя тэднийгээ гаргаж өгөөд хаалгаа түгжиж, авчирсан чулуугаа хөрөөдөж эхлэв.

	— Хэрэв энэ чулуунд эртээдийнхтэй адил сайхан тохирсон хээ угалз гарвал миний нүдэнд Данилушко үзэгдсэн биш, би үнэхээр Данилушкотайгаа уулзжээ гэж саная хэмээн бодоод чулуугаа хөрөөдөж суув.

	Ямар хээ угалз гарахыг үзэхийн хүслэн болж тэсгэлгүй яаран хөрөөднө. Шөнө дүл болсон авч Катя суурь машиныхаа ард суусаар л байв. Нэг эгч нь шөнө сэрж Катягийн цонх гэрэлтэй байхыг хараад цонхны нь дэргэд гүйж хүрч, самбар модны завсраар шагайж:

	— Нойр нь ч хүрэхээ больжээ! Мөн ч зовлон байна даа! гэж гайхав.

	Катя чулуугаа хөрөөдөж дуусжээ. Түрүүчийнхээс илүү сайхан хээ угалз дурайж гарлаа. Модны оройгоос нэг шувуу жигүүр дэвэн нисэж, дороос нь бас нэг шувуу угтан нисэж байгаа мэт тийм ав адилхан хээ угалз хавтгай чулуун дээр таван удаа давтагдсан бөгөөд хөндлөн огтлоход саадгүй ив ижил зайтай байрласан ажээ. Катя чулуугаа орхиж, хувцсаа дутуу зуурам өмссөн болоод гараад гүйчхэв. Эгч нь дагаж яваад замдаа ах нараа дуудаж Катягийн хойноос бушуу гүйгээрэй! гэж хэлэв. Цаадуул нь гарч ирж, хүн амьтан цуглуулаад хойноос нь гүйжээ. Үүр ч дунайтал цайлаа. Катя, Гумешкийн хажуугаар гүйж явахдаа араасаа хүн дагаж явааг ч анзаарсангүй, уурхай өнгөрөөд цаашаа алгуурхан алхсаар Могойтын толгодыг тойров. Түүний юу хийхийг үзэх гэж хүмүүс бас л яаралгүй дагана.

	Катя урьдын адил толгод өөд өгслөө. Эргэн тойрны ой мод нь ер бусын сонин байжээ. Модыг барьж үзэхэд өнгөлсөн чулуу шиг гөлгөр, цэв хүйтэн байв. Өвс ногоо нь ч бас чулуу ажээ. Доошоо харвал тас харанхуй байв. «Үзтэл, би уулын дотор оржээ» гэж Катя бодлоо.

	Ах эгч нар нь, тэдэнтэй хамт яваа хүмүүс:

	— Тун саяхан л энд явж байсан юм. Алга болчихлоо! Хаашаа явчих нь энэ вэ? хэмээн сандчин гүйлдэж, зарим нь толгод дамжин, зарим нь эргэн тойрон эрж, — Тэнд чинь юм харагдана уу? гэж бие биеэсээ хашхиран асууна.

	Тэгэхэд Катя, чулуун ой дундуур Данилаа яаж олъё доо гэж бодон хэсэж явжээ. Ой дундуур явж явж:

	— Данило минь, дуугараач дээ! гэж хашхирав.

	Ойгоор нэг цуурай хадаж, «Данило чинь энд байхгүй! Данило чинь энд байхгүй! Данило чинь энд байхгүй!» гэж мод бүрийн мөчир гурвантаа давтан өгүүлэв.

	— Данило минь дуугараач дээ! гэж Катя цөхөрсөнгүй дахин хашхирав.

	— Данило чинь энд байхгүй! Данило чинь энд байхгүй! Данило чинь энд байхгүй! гэсэн хариу ойгоор дахиад цуурайтлаа.

	— Данило минь дуугараач дээ! гэж Катя гурав дахь удаа дахин хашхирав.

	Гэтэл Зэст уулын эзэгтэй түүний дэргэд хүрч ирээд:

	— Чи юунд миний ой дотор оров? Чамд юу хэрэгтэй болов? Сайхан чулуу эрж явна уу? Тэгвэл дуртай чулуугаа аваад эндээс бушуу зайл! гэж хөөжээ.

	— Чиний хар чулуу надад хэрэг байхгүй! Данилыг минь өгөөдөх чи. Чи түүнийг хаана нуусан бэ? Хүний эр нөхрийг урвуулах ямар эрхтэй вэ чи! гэжээ.

	Катя зоригтой хүүхэн. Зэст уулын эзэгтэйг багалзуурдах алдаад л байжээ. Эзэгтэй:

	— Өөр хэлэх юм байна уу? гэж тайван асуулаа.

	— Данилыг минь чи л авсан даа... өгөөдөх түүнийг минь... гэж хэлж байна гэв.

	Уулын эзэгтэй хөхөрч унаж:

	— Тэнэг хүүхэн чи хэнтэй ярьж байгаагаа мэдэж байна уу? гэж асуув.

	— Би сохор биш чамайг харж байна. Хайр сэтгэлтийг хагацаагч чамаас би айхгүй! Өчүүхэн ч хирдхийхгүй байна! Чи хэчнээн уран арга хэрэглэсэн ч Данило минь намайг л гэсээр яваа шүү. Би түүнийхээ барааг харсан. Чи нөхрийг минь бүр авч байгаа юм уу? гэж асуусанд,

	— Данило дархны өөрөө юу гэж хэлэхийг хоёулаа дуулъя даа гэж уулын эзэгтэй хэлжээ.

	Ойд харанхуй байснаа амилах мэт гэгээн саруул болов. Өвс ногооноос өнгө өнгийн гэрэл цацраад, модод нь нэг нь нөгөөгөөсөө улам илүү сайхан болжээ. Модны хоорондуур ойн цоорхой харагдах бөгөөд ярайтал ургасан чулуун цэцэг дээгүүр алтан шаргал зөгийнүүд оч гялалзах мэт эргэлдэнэ. Хараад хараад ханашгүй тийм үзэсгэлэн төгс сайхан ажээ. Данило ой модон дундуур эгц өөдөөс нь ирж явахыг Катя хараад:

	— Данилушко минь! гэж хэлээд тосон гүйв.

	— Хүлээж бай гэж уулын эзэгтэй хэлээд: — Дархан Данило, хэрэв чи Катятайгаа явбал миний цэцэрлэгт үзсэнээ бүгдийг мартана. Эндээ хоцорвол хүүхнээ болон хүн амьтныг мартах хэрэгтэй. Яахаа өөрөө мэдэж дээ гэхэд, Данило:

	— Хүнийг би мартаж чадахгүй. Катягаа би цагийн үргэлжид бодож байдаг гэж хэлэв.

	Эзэгтэй баясгалантай мишээж:

	— Катерина, чи дийллээ! Дархан Данилаа ав даа. Миний цэцэрлэгт үзсэн харсан бүгд Данилын чинь ухаан санаанд үлдэж хоцрог. Би үүнийг чиний эрэмгий, зориг хатуужлын хариуд чамд бэлэг болгоё. Дархан Данило үүнийг харин дахиж хэзээ ч санахгүйгээр мартаг гэж хэлэхэд ховор сайхан цэцэг дэлгэрсэн ойн цоорхойн гэрэл гэгээ бөхжээ. За, одоо яв даа гэж зүг зааж өгөөд, — Энд ууланд байснаа Данило чи хүнд бүү яриарай. Холын дархнаас ур чадал сурч яваад ирлээ гэж хэлээрэй. Намайг эр нөхрөө урвуулав гэж Катерина чи битгий бодоорой. Данило чинь тун сая оргүй болтол мартсан юмаа олж үзье гэж өөрөө энд ирсэн юм шүү гэж хэлжээ.

	Катя, уулын эзэгтэйд сөгдөж:

	— Муу юм бодож хэлснийг минь өршөөгөөрэй! гэхэд,

	— Зүгээр, чулуун хүүхэнд юу болох вэ! Данилдаа сэтгэл хөрж болохгүй гэдгийг чамд захья гэж эзэгтэй хэлжээ.

	Катя Данилотайгаа ой дундуур гэртээ буцаж явлаа. Ой дахь гэгээн гэрэл бүүдийн бүүдийсээр, хөл дор овон товон нүх дайралдаж эхлэхэд орчин тойрныг ажиглавал тэд Гумешкийн уурхайд ирчихсэн байв. Өглөө эртийн цаг уурхайд хэн ч ирээгүй байсанд гэрийн зүг яаралгүй явжээ. Катягийн хойноос дагаж гарсан хүмүүс ой дотор тэнэсэн хэвээр, — Тэнд чинь юм үзэгдэнэ үү? гэж дуу дуугаа аван хашхиралдах нь сонстож байв.

	Тэд ийнхүү Катяг эрж эрж ололгүй гэртээ гүйж ирэхэд Данило цонхныхоо хажууд сууж байх харагджээ. Тэд айж, тарни уншин, ойртож чадалгүй цэрвэцгээв. Нэг харахад нь Данило гансаараа тамхи хутгаж суулаа. Тэгэхэд сая сэхээ авч: «Үхдэл яаж тамхи татах вэ дээ» гэж бодоод нэг нэгээрээ ойртсоор дэргэд нь очив. Катя ч гэртээ ирчихсэн, хөгжил баясгалантай гэгч нь аргагүй галынхаа өрөөнд тогоо шанагаа бариад шаагьж байлаа. Ийм баяр баясгалантай байхыг нь ойр тойронд үзээгүй болохоороо бүр зориг гарган гэрт нь орж ирээд:

	— Данило чи ойрд үзэгдсэнгүй, хаа яваад ирэв? гэж асуув.

	— Колывеньд очоод ирлээ. Чулууны хамгийн сайн урчуул тэнд байдаг гэж дуулаад, жаалхан юм суръя гэж бодсон юм. Талийгаач өвгөн аав минь хориод явуулахгүй байсан. Би Катядаа хэлчхээд, өвгөн аавдаа хэлэлгүй дураараа явсан юм гэж ярьжээ.

	— Хийж байсан тогоогоо юунд хэмх цохисон юм бэ?

	— За, тэр ч бага хэрэг... Наргисан орой байсан юм... Жаалхан хэтрүүлээд балгачихаа биз... Санаанд хүрээгүй болохоор хэмх цохиод хаячихсан юм даа. Ямар ч дарханд тохиолдох хэрэг шүү дээ. Үүнийг яриад юу хийх вэ.

	— Чи яагаад Данилын Колывень руу явсныг бидэнд хэлээгүй вэ? гэж ах эгч нар нь Катя руу дайрсан боловч олигтой үг сонсож чадсангүй. Данило минь амьд яваа гэж би та нарт эс хэл лүү! Тэгэхэд та нар яалаа даа? Намайг нөхөрт гаргаж замыг минь алдуулах гэж багагүй оролдсон биз дээ! гэж эрс тэс хариулаад, — За шарсан өндөг ч болчихлоо, суудлаа эзэлцгээ гэв.

	Ингэж тэд учраа олцгоосон юм. Төрөл төрөгсөд нь энэ тэрийг ярьж жаахан сууж байгаад гэр гэртээ харьжээ. Тэр оройгоо Данило ирснээ мэдэгдэхээр захирагчийнд очив. Захирагч дуу шуу болсон авч хоёулаа учрыг олж эвлэрчээ.

	Ийнхүү Данило Катятайгаа хамт аж төрж эхэлсэн билээ. Эв түнжинтэй, аятайхан амь зууж байсан гэж ярьдаг сан. Ажил нэгтэй нөхөд нь Данилыг уулын дархан гэж нэрлэдэг болжээ. Түүнээс давуу сайхан урлах хүн гарсангүй. Хүрэлцээтэй амь зууж явсан хэр нь Данило үе үе бодол болон санааширна. Юу бодох болсныг нь Катя мэддэг байсан авч дуугүй суудаг байж.

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

